
перавярнулася...”
 с. 4

Былы супрацоўнік 

– с. 5

Талер, еўра 

– с. 6

Дэвальвацыя і 
інфляцыя – палова 
бяды
– с. 7

Эканамічныя санкцыі: 
можна, калі асцярожна
Еўрапарламент у сваёй трэцяй 
ад пачатку года рэзалюцыі па 
Беларусі заклікаў Еўракамісію 
і Савет ЕС увесці кропкавыя 
эканамічныя санкцыі ў дачыненні 
да нашай краіны. Беларускія 
ўлады адрэагавалі пагрозай 
шэрагу захадаў у адказ. Лідар 
Руху “За Свабоду” турбуецца, 
што эканамічныя санкцыі могуць 
знізіць праеўрапейскія настроі 
ў беларускім грамадстве, якія 
апошнім часам значна выраслі.

Падставамі для такой рэзкай 
пазіцыі еўрапарламентарыяў 
сталі суды над экс-канды-
датамі ў прэзідэнты і іншымі 
ўдзельнікамі Плошчы, неа-
дэкватна жорсткія выракі за 
нібыта масавыя беспарадкі 19 
снежня, сведчанні, што права-
ахоўныя органы катуюць апа-
нентаў улады,  а таксама ціск 
на незалежную журналістыку.

Еўрадэпутаты адзначаюць, 
што “рэпрэсіі супраць чле-
наў дэмакратычнай апазіцыі, 
свабодных СМІ, актывістаў 
грамадзянскай супольнасці і 
праваабаронцаў былі толькі 
ўзмоцненыя, нягледзячы на 
шматлікія заклікі міжнарод-
най супольнасці неадкладна 
спыніць іх”.

Еўрапарламент асу-
дзіў сярод іншага негатыву 
“атмасферу страху, запа-
лохванне палітычных апанен-
таў і бесперапынны пераслед 
прадстаўнікоў апазіцыі з часу 
прэзідэнцкіх выбараў у снеж-
ні”, а таксама “адсутнасць 
якога-небудзь незалежнага 
расследавання адносна пры-

мянення грубай сілы міліцыяй 
і КДБ супраць дэманстрантаў у 
дзень выбараў”.

Эканамічныя санкцыі, гаво-
рыцца ў рэзалюцыі Еўрапар-
ламенту, патрэбныя адрас-
ныя, мэтавыя. У прыватнасці, 
супраць дзяржаўных прадпры-
емстваў.

МЗС Беларусі выступіў у 
адказ на гэта з заявай, у якім 
назваў “падыходы Еўрапейска-
га парламента непрымальнымі, 
якія супярэчаць прынцыпам 
добрасуседства. Еўрапарла-
мент стварае і навязвае ўсім 
далёкія ад рэальнасці, скажо-
ныя трактоўкі падзей, якія ад-
бываюцца ў Беларусі. Нашыя 
намаганні, накіраваныя на вяр-
танне да канструктыўнага дыя-
логу, натыркаюцца на ўльтыма-
тумы і пагрозы, якія выдаюцца 
за прынцыповую пазіцыю. Пры 
гэтым Еўрапейскі парламент 
выступае за меры палітычнага і 
эканамічнага ціску на Беларусь, 
якія накіраваныя на нанясенне 
прамой шкоды нашай краіне ў 
парушэнне ўсіх нормаў міжна-
роднага права”.

Аўтары рэзалюцыі, гаво-
рыцца ў заяве беларускага 
знешнепалітычнага ведамс-
тва, “спрабуюць скарыстацца 
наступствамі глабальнага 
фінансавага крызісу для дэс-
табілізацыі эканамічнай абста-
ноўкі ў краіне. Па сутнасці, яны 
заклікаюць да мераў, якія на-
кіраваныя на падрыў стабіль-
насці беларускага грамадства і 
дабрабыту людзей”.

У выпадку прыняцця гэтых 
захадаў “беларускі бок будзе 
вымушаны распачаць крокі ў 
адказ”. Яны будуць накірава-
ныя “пераважна на персаналіі 
і структуры, якія з’яўляюцца 
актыўнымі генератарамі анты-
беларускіх дзеянняў”.

Раней крыніца ў Адмініст-
рацыі прэзідэнта Беларусі 
сказала ў інтэрв’ю агенцтву 
“Інтэрфакс-Захад”, што мерамі 
ў адказ на ўвядзенне экана-
мічных санкцый можа стаць 
з’яўленне спісу невыязных – з 
больш чым 200 апазіцыянераў, 
а таксама высылка паслоў 
шэрагу краін ЕС.

працяг на с. 2

“Паводзіны беларускага 
ўладнага рэжыму пазбаўляюць 
яго права праводзіць такія буй-
ныя спартовыя мерапрыемс-
твы, як чэмпіянат свету 2014 
года па хакеі”, – гаворыцца ў 
лісце з Еўрапарламенту.

Заяўлена, што арганізацыя 
такога турніра дае міжнародны 
прэстыж і легітымнасць, чаго 
Лукашэнка не заслугоўвае.

“Ужо на працягу амаль двух 
дзесяцігоддзяў у Беларусі кіруе 
жорсткі і недэмакратычны 
рэжым Лукашэнкі. ЕС і ЗША 
рашуча асудзілі яго дзеянні. 
Рэжым арыштаваў сотні мір-

ных дэманстрантаў, у тым 
ліку кандыдатаў у прэзідэнты, 
лідараў апазіцыі, журналістаў, 
прадстаўнікоў грамадзянскай 
супольнасці, а таксама простых 
грамадзян Беларусі. Чэмпія-

нат свету па хакеі 2014 года 
не можа быць праведзены ў 
Беларусі ў гэтых абуральных 

умовах”, – напісалі еўрапарла-
ментарыі ў Міжнародную федэ-
рацыі хакею.

Нагадаем, гомельскі Рух “За 
Свабоду” наважыўся пазбавіць 
афіцыйны Мінск чэмпіянату све-
ту па хакеі, калі не будуць вы-
зваленыя ўсе палітвязні, яшчэ 
ў сакавіку. Кіраўнік абласной 
філіі Руху “За Свабоду” Пётр 
Кузняцоў выступіў з прапановай 
звароту ў Міжнародную федэ-
рацыю хакея ад імя дэмакратаў 
Гомельшчыны.

“Я добра разумею, што 
шмат хто з беларусаў можа не 
падтрымаць гэтую ініцыятыву. 
Маўляў, апазіцыянеры хочуць 
пазбавіць Беларусь спартовага 
свята. Але, прынамсі, маё мер-
каванне такое: калі ў краіне ёсць 
палітычныя вязні, для сучаснай 
дзяржавы – гэта жалоба. Гэта 
насамрэч жалоба і трагедыя 
таго маштабу, калі ўвогуле ўсе 
забаўляльныя мерапрыемствы 
трэба забараняць. Мы не можам 
жыць надзеямі на нейкае свята, 
калі людзі бязвінна знаходзяцца 
за кратамі”, – заявіў Кузняцоў.

БЕЛАРУСЬ І  СВЕТ

Працяг са с.1
Цікава, што верагоднасць 

такога развіцця падзей прагна-
заваў у лютым дарадца лідара 
Руху “За Свабоду” Аляксандра 
Мілінкевіча, палітолаг Алесь 
Лагвінец.

Пасля закрыцця Офісу 
АБСЕ ў Мінску ён паразважаў 
пра тое, якія яшчэ дзеянні 
могуць быць учыненыя бела-
рускімі ўладамі.

“Могуць, як калісьці з ЗША, 
прычапіцца да колькасці пер-
саналу шэрагу амбасадаў”, 
– не выключыў палітолаг. У 
прыватнасці, гаворка можа ісці 
аб амбасадах Польшчы і Гер-
маніі, колькасць супрацоўнікаў 
якіх, мабыць, больш, чым штат 
беларускіх дыпмісій у Берліне 
і Варшаве. Нагадаем, Поль-
шчу і Нямеччыну Лукашэнка 
абвінавачвае ў падрыхтоўцы 
дзяржаўнага перавароту 19 
снежня.

Дапусціў тады Лагвінец і 
стварэнне спісу невыязных бе-

ларускіх палітыкаў, але, павод-
ле яго слоў, такія крокі будуць 
ужо “сапраўднай вайной”.

Каментуючы пытанне аб 
санкцыях Еўрасаюзу ў дачы-
ненні да Беларусі, лідар Руху 
“За Свабоду” адзначыў, што 
“санкцыі супраць Беларусі 
ўводзіць сам Аляксандр Лука-
шэнка”.

“Гэта аўтаматычная рэак-
цыя ЕС, ён не можа рэагаваць 
інакш. Усім вядома, што экана-
мічныя санкцыі – двухвострая 
зброя, яна б’е па ўладзе, але 
і па людзях. Гэта складаныя 
санкцыі, таму што інтэрпрэта-
ваць іх будзе ў першую чаргу 
дзяржаўнае тэлебачанне, і 
людзям будзе сказана, што на 
Захадзе – ворагі, а апазіцыя – 
агенты гэтых ворагаў, і ўсе яны 
– супраць маладой і прыгожай 
краіны”, – заявіў Мілінкевіч.

Трэба ўвесь час думаць пра 
тое, які ўплыў тыя ці іншыя 
крокі Брусэля аказваюць на 
грамадскае меркаванне, ска-

заў лідар Руху.
Да эканамічных санкцый 

трэба падыходзіць асцярожна:
“Я асцярожна стаўлюся да 

эканамічных санкцый, таму 
што на Кубе іх ўводзілі 50 
гадоў – і нуль поспеху, поўная 
ізаляцыя краіны. Санкцыі мо-
гуць прымяняцца, кропкавыя, 
персанальныя, але кожны раз 
трэба думаць, што калі яны 
больш ўдараць па простых 
людзях, то вынік будзе адмоў-
ны”.

“Для мяне вельмі важна, 
– сказаў Мілінкевіч, – каб тыя 
праеўрапейскія настроі, якія, 
нягледзячы на прапаганду, 
растуць, не ўпалі ў выніку сан-
кцый. У гэтым выпадку ў нас 
значна менш перспектыў. Таму 
гэта складаная задача. Сан-
кцыі могуць быць, але кожны 
раз трэба пастаянна ўзваж-
ваць, што яны больш дадуць 
– мінусу або плюсу”.  

З хакеем не ОК

Эканамічныя санкцыі

Прэзідэнт Еўрапарламенту Ежы 
Бузэк і шэраг іншых уплывовых 
еўрадэпутатаў звярнуліся 
да старшыні Міжнароднай 
федэрацыі хакею з заклікам 
прыпыніць рашэнне аб 
правядзенні чэмпіянату свету 
па хакеі ў Мінску ў 2014 годзе 
да тае пары, пакуль у Беларусі 
не будуць вызваленыя ўсе 
палітзняволеныя.

Арганізацыя 
такога турніра дае 
міжнародны прэстыж 
і легітымнасць, 
чаго Лукашэнка не 
заслугоўвае

У аддзя-
ленні “Бан-
ка Масква-
Мінск” у 
Гомелі 13 
мая міліцыя 
затрымала 
актывіста 
Руху “За 
Свабоду” Уладзіміра Няпомняш-
чых. Апазіцыянер быў дастаўле-
ны ў Цэнтральны РАУС Гомеля.

“Я быў у майцы з надпісамі 
“За Беларусь без Лукашэнкі” 
і “Хопіць, дастаў”, таксама на 
мне быў значок “Куплю неста-
більную валюту”. Гэта і пры-
цягнула ўвагу міліцыянераў. У 
міліцыі ў мяне ўзялі тлумачэнні 
наконт таго, што я рабіў у бан-
ку. Я растлумачыў, што хацеў 
купіць нестабільную валюту, 
каб вярнуць дзяржаве нашу, 
стабільную”, – паведаміў Бела-
ПАН Няпомняшчых.

Няпомняшчых не першы раз 
затрымлівае міліцыя за надпісы 
на майцы “крамольнага” зместу. 

Міліцыя абмяжоўвалася тлу-
мачэннямі  актывіста і не пры-
цягвала яго да адказнасці.

Рухавец атрымаў 
ордэн за мужнасць

Уладзімір Целяпун з Мазыра 
атрымаў узнагароду як ліквіда-
тар аварыі на ЧАЭС. 

Ордэн “Чарнобыльскі 
Крыж: Мужнасць. 
Годнасць.
Гуманнасць” з’яўляецца 
вышэйшай узнагародай 
Усеўкраінскай 
грамадскай 
арганізацыі 
“Саюз Чарнобыль 
Украіны”.

“На жаль, нас не паважаюць 
у роднай краіне за тую працу, 
якую мы зрабілі ў 1986 годзе. 
Таму мы прымаем узнагароды 
ад нашых суседзяў. Яны кла-
поцяцца не толькі пра сваіх 
ліквідатараў, але і пра ўсіх, хто 
удзельнічаў у ліквідацыі ава-
рыі. У тым ліку пра беларусаў”, 
– пракаментаваў узнагароджан-
не Уладзімір Целяпун.

Замежную карэспандэнцыю 
актывіста ўскрываюць

Мінгарвыканкам 
падтрымаў прапанову 
старшыні Беларускага 
добраахвотнага 
таварыства аховы 
помнікаў гісторыі і 
культуры, актывіста Руху 
“За Свабоду” Антона 
Астаповіча аднавіць на 
Кастрычніцкай плошчы 
сталіцы касцёл Святога 
Тамаша Аквінскага – 
помнік барока XVII-XVIII 
стагоддзяў.

Паводле яго слоў, у сваім 
лісце камітэт архітэктуры і 
горадабудаўніцтва Мінгарвы-
канкама паведаміў, што прапа-
нова грамадскага аб`яднання 
накіравана дырэкцыі КУП “Мін-
ская спадчына” для разгляду 
пры праектаванні шматуз-
роўневай аўтастаянкі ў раёне 
Кастрычніцкай плошчы.

Як адзначыў Астаповіч у 
інтэрв’ю БелаПАН, у лісце да 
кіраўніцтва “Мінскай спадчы-
ны” ён просіць праінфарма-
ваць таварыства аб выніках 
разгляду эскізнай прапановы.

Падмуркі касцёла – аднаго 
з самых прыгожых і значных 
помнікаў айчыннай архітэкту-
ры, зруйнаванага ў 1950 годзе, 
былі зафіксаваны ў 1986 годзе 
на рагу вуліц Інтэрнацыяналь-

ная і Энгельса каля Палаца 
Рэспублікі. Фасад касцёла 
уяўляў сабой багата дэкара-
ваную трохнефавую падоўжа-
навосевую базіліку. Інтэр`ер 
вызначаўся пышнасцю, быў 
распісаны фрэскамі, уключаў 
14 алтароў. На хорах стаяў 
самы вялікі і прыгожы ў горад-
зе арган – на 24 галасы.

Аднаўленне страчанага 
помніка дойлідства, на думку 
грамадскасці, магчымае і з тэх-
нічнага боку не ўяўляе склада-
насці.

Зараз вядзецца распрацоўка 
навукова-праектнай дакумен-
тацыі па рэканструкцыі Каст-
рычніцкай плошчы з пабудовай 
шматузроўневай падземнай 
аўтастаянкі, якая дазволіць 
разгрузіць ад транспарту гіста-
рычны цэнтр сталіцы – Верхні 
горад і арганізаваць на яго 
тэрыторыі пешаходную зону. 

У межах рэалізацыі гэтага 
праекта Астаповіч прапануе 
разгледзець магчымасць ад-
наўлення пад канцэртную залу 
гістарычнага аб`ёму былога 
касцёла як адной з архітэк-
турных дамінантаў цэнтра 
сталіцы, што арганічна размя-
жуе забудову горада перыяду 
XVII—XIX стагоддзяў з ансамб-
лем сярэдзіны XX стагоддзя.

У цэнтры 
Мінска 
адновяць 
старажытны 
касцёл

Крамольны 
гардэроб

Старшыня Баранавіцкай 
Рады ТБМ імя Францыска Ска-
рыны, актывіст Руху “За Свабо-
ду” Віктар Сырыца лістуецца з 
выданнем Czasopis, які друку-
ецца ў Беластоку на беларускай 
мове. 

Рэдакцыя рэгулярна дасылае 
яму ў Баранавічы 2 нумары 
свайго Czasopisа. Аднак, кан-
верты, якія прыходзяць з Поль-
шчы, Віктар Сырыца атрымлі-
вае у пашкоджаным стане, піша 

баранавіцкая газета Intex-press.
3 мая 2011 года Віктар Сыры-

ца напісаў скаргу на імя началь-
ніка Баранавіцкага вузла пашто-
вай сувязі Ірыны Падвашэўскай.

У сваёй скарзе ён нагадвае, 
што артыкул 28 Канстытуцыі 
гарантуе таямніцу карэспан-
дэнцыі.  Віктар Сырыца просіць 
разабрацца ў гэтай справе і 
адказаць на пытанне: хто рэгу-
лярна псуе канверты і парушае 
яго канстытуцыйнае права?

Нашае тэлефанаванне з 
просьбай пагутарыць заспела 
кабету на малітве. Ужо падчас 
інтэрв’ю Алена Ліхавід рас-
павяла, што малітвы за лёс 
палітзняволеных рэгулярна 
ладзяцца ад 20 снежня каля 
мінскага Чырвонага касцёла. 
Гэта дапамагае трымацца ў 
надзеі.

Спадарыня Алена Ліхавід 
узяла ўдзел у малітоўнай акцыі 
і пасля этапавання рухаўца ў 
калонію. А напярэдадні вы-
праўлення па этапе кабета 
мела спатканне з сынам, пера-
дала перадачу. 

– Як пачуваецца Мікіта ?
– Настрой у яго быў баявы. 

Ніякага страху няма: усё ж 
пяць месяцаў ужо у вязніцы. 
Нават пажартаваў наконт 
этапавання: “Што я – на пара-
возіку не катаўся?!” Мікіта 
сказаў, што не будзе падпісва-
ць у калоніі ніякіх дакументаў, 
працаваць там не пагодзіцца, 
будзе патрабаваць умоваў для 
вучобы. Бо калі нешта падпіс-
ваць і працаваць на дзяржаву, 
якая яго асудзіла, значыць, 
прызнаць, што ён асуджаны па 
законе, справядліва. А ўсё ж 
якраз наадварот. 

Не адмаўляецца ён і ад на-
меру галадаваць, калі ягоная 
касацыйная скарга на вырак 
не будзе задаволеная Вярхоў-
ным судом. Ён кажа, што гэта 
будзе галадоўка і за ягоныя 

правы, і за правы іншых фі-
гурантаў працэсу па справе 
19 снежня. Мікіта сочыць за 
судамі – з газет, ад адваката 
атрымлівае інфармацыю, я 
распавядаю пра гэты фарс, 
тэатр.

– Наколькі змяніўся Мікіта 
за гэтыя сумныя апошнія 
амаль паўгода?

– На адным са спатканняў я 
зразумела, што бачу перад са-
бой ужо мужчыну. Бо, хоць яму 
21 год, для мяне гэта дзіця, 
тым больш ён адзін у мяне. 
Ён стаў увачавідкі мацней-
шым. А на апошнім спатканні 
я першыя секунды яго нават 
не пазнала ў кабінцы: схуднеў, 
але ў вачах – барацьба.

– Як вы змяніліся самі? 
Бо, пэўна ж, так шчыльна 
сутыкацца з палітыкай не 
даводзілася…

– Так, ніколі дагэтуль дужа 
палітыкай не займалася. Хаця 
гэтая ўлада мяне не задаваль-

няла. Магу сказаць, што я нічо-
га не баюся пасля таго, як 19 
снежня у мяне забралі дзіця. 
За гэтыя пяць месяцаў маё 
жыццё перавярнулася на 360 
градусаў. Вызваленне Мікіты 

і іншых несправядліва засуд-
жаных – мой доўг і як маці, і 
грамадзянскі. Цяпер разры-
ваюся паміж гэтымі справамі і 
працай. Затое я пазнаёмілася 
са шмат якімі новымі людзьмі, 
зразумела, што неабыяка-
вых у краіне нашмат болей, 
чым можа падацца. Вось, 
ныпрыклад, мяне падтрымлі-
ваюць сябры Мікіты, перадачу 
на апошняе маё спактанне з 
сынам збіралі яны. Я толькі 
казала, што патрэбна і што 
можна.

Але, натуральна, сэрца 
разрываецца. Асабліва цяж-
ка перажываюцца святы. Не 
стае сямейнай атмасферы. 
Напрыклад, Вялікдзень. Мы 
звычайна раніцай з Мікітам 
хрыстасаваліся, білі яйкі… Але 
я перакананая, што гэта быў 
першы і апошні Вялікдзень, а 
таксама першы і апошні Новы 
год без Мікіты.

– Ваш  аптымізм цешыць. 
То бок, адпаведны маеце і 
палітычны прагноз?

– Я не палітік.  Але я бачу 
настроі ў краіне. Асабліва 
ў Мінску. Мне здаецца, што 
некалькі месяцаў – і гэты 
рэжым можа абрынуцца. Мінск 
можа хутка выйсці на Плошчу. 
Ужо нават бабулькі не вераць 
казкам з тэлевізара, асабліва 
пасля 19 снежня.

Гутарыў 
Аляксандр Зянькоўскі

ЛЁС

Алена Ліхавід: 
Маё жыццё 
перавярнулася 
на 360 градусаў

Вызваленне Мікіты і 
іншых несправядліва 
засуджаных – мой 
доўг і як маці, і 
грамадзянскі. 

Актывіста Руху “За Свабоду” Мікіту 
Ліхавіда, асуджанага за Плошчу 
да 3,5 года зняволення, этапавалі 
з СІЗА ГУУС Мінгарвыканкаму 
(“Валадаркі”) ў Наваполацкую 
калонію №10, паведаміла маці 
хлопца Алена Ліхавід. Яна 
распавяла пра настрой Мікіты, як 
ён збіраецца паводзіцца ў месцы 
адбыцця пакарання  і як асабліва 
цяжка без сына перажываюцца 
святы.

Рашэнне КДБ было абгрун-
таванае тым, што супрацоўнік 
КДБ, які выйшаў на пенсію, 
валодае звесткамі, што ўяўля-
юць сабой дзяржаўную таямні-
цу. Гэта звычайная з’ява ў жыцці 
сілавікоў, аднак у дадзеным вы-
падку акалічнасці справы свед-
чаць пра рэпрэсіўную санкцыю.

Сам Баганёў напачатку пас-
кардзіўся ў былое месца працы:

“Чаму забарона на мой выезд 
з’явілася пасля трохгадовага 
майго знаходжання на пенсіі? 
Я за гэты перыяд аб’ехаў усю 
Еўропу і жыў там некаторы час. 
Я не тое, што звесткі, я стаў 
забываць, дзе служыў… Чаму 
іншым пенсіянерам майго ўзроў-
ню не абмежаваныя правы на 
выезд?”

Аляксандр Баганёў – былы 
начальнік КДБ Фрунзенскага 
раёну Мінска.

Нарэшце, па словах Баганё-
ва, ён не валодае звесткамі, 
што ўяўляюць дзяржтаямніцу. І 
ніякіх адпаведных падпісак пра 
абмежаванні правоў да 2012 
года не даваў. А тэрміны дзеян-
ня ранейшых падпісак выйшлі:

“Калі ў КДБ альбо ў іншых 
структурах маюцца на мяне 
якія-небудзь матэрыялы, то 
прашу патлумачыць, у чым я 
вінаваты? Магу толькі мерка-
ваць, што гэта вынік бяссіль-
насці і помсты канторы за маю 
патрыятычную пазіцыю. Хачу 
паясніць, што нейкай незакон-
най дзейнасці я не праводжу. 
Выказваю, як і пераважная 
большасць беларусаў, што 
цвяроза мысляць, пэўныя неза-
даволенасці ўладай, таму што 
як патрыёту мне не абыякава 
тое, што адбываецца ў краіне, з 
якой ўцякаюць самыя прагрэс-
іўныя і разумныя людзі, і я хачу 
жыць у вольнай, дэмакратычнай 
і адэкватнай дзяржаве, а не 
знаходзіцца ў атмасферы хлусні 
і беззаконня”.

Невыязным Баганёва раптам 
зрабілі пасля ягонага выступу 
па тэлеканале “Белсат” у траўні 
2010 года, дзе ён даў каментар 
па гучных справах Аўтуховіча 
і Байковай. Між тым яму трэба 
выязджаць за мяжу і па бізнэсо-
вых справах, і каб папраўляць 
здароўе.

Скасавання статусу невы-
язнога былы спецслужбовец 
не дамогся ані праз суд Цэнт-
ральнага раёна Мінску, ані праз 
Мінскі гарадскі суд, ані праз 
Вярхоўны суд.

Паводле закону тэрмін аб-
межавання ў праве на выезд у 
выпадку, калі супрацоўнік быў 
азнаёмлены са звесткамі, што 
складаюць дзяржаўную таям-
ніцу, можа быць устаноўлены 
толькі ў дамове аб допуску да 
дзяржаўных сакрэтаў. У дад-
зеным выпадку ўстанаўленне 
тэрміну абмежавання ў дамове 
не мела месца, што прызнавалі 
і прадстаўнікі КДБ. Аднак КДБ у 
сваіх тлумачэннях сыходзіў не з 
тэрміну, устаноўленага ў дамове 
аб допуску, а з тэрміну, на які 
засакрэчаны звесткі, да якіх меў 
доступ заяўнік. Таму, паводле 
КДБ, тэрмін абмежавання ў 
праве на выезд можа быць ус-
таноўлены і працягнуты, як КДБ 
палічыць патрэбным, а само 

рашэнне – прынята ў любы мо-
мант, і толькі на падставе таго, 
што засакрэчаныя звесткі яшчэ 
не рассакрэчаныя.

У інтэрв’ю Pyx.by Аляксандр 
Баганёў распавёў, што надзеі 
на вынік суда на сваю карысць 
не меў: “Я прыйшоў туды, каб 
сказаць, і сказаў у тым ліку на 
пасяджэнні ў Вярхоўным судзе, 
што ўсім давядзецца адказваць 
за свае дзеянні. Нарэшце, я вы-
рашыў прайсці ўсю працэдуру 
да канца, каб мець маральнае 
права распавесці пра ўсё гэта”.

“На паседжанні суду яны 
сядзяць як манекены. Выразы 
твараў такія, як працуюць на 
канвееры. Рашэнне загадзя 
падрыхтаванае праз адмінрэ-
сурс. Сёння сумная для мяне 
гадавіна: 26 красавіка 1930 года 
былі расстраляныя мае продкі 
– як ворагі народа. Дарэчы, рас-
кулачваў іх вядомы дзед Талаш, 
сын якога батрачыў у майго дзе-
да. І вось нейкага ворага народа 
робяць з мяне”, – скрушна кажа 
Аляксандр Баганёў.

І дадае: “КДБ апошнім часам 
працуе супраць нязгодных на 
манер савецкіх часоў. І адбы-
ваецца дэградацыя Камітэту. 
Нават калі туды прыходзяць 
нармальныя людзі, то адмысло-
вым чынам іх фармуе тамтэй-
шае асяроддзе. Да ўсяго ёсць 
добры заробак, правы і льготы, 
жыллё. Многія трымаюцца за 
месца, хаця на душы неспакой-
на. Але, як шмат хто з белару-
саў, супрацоўнікі КДБ думаюць, 
што пранясе, што не давядзец-
ца адказваць”.

Баганёў аказаўся земляком 
Алеся Лагвінца, дарадцы 
старшыні Руху “За Свабоду”. 
Яны абодва з Хойніцкага раёну. 
Лагвінец кажа, што справа 
ягонага земляка - вельмі 
паказальная: “Кантора” не 
любіць дысідэнтаў, а тым больш 
унутраных. Яна прэтэндуе 
на прыгоннае права на сваіх 
супрацоўнікаў. Таму шмат 
каму з іх трэба задумацца. 
Бо рэформа спецслужбаў 
будзе абавязковым элементам 
рэформаў дзяржапарату ў 
дэмакратычнай Беларусі”.

СТРАХУ НЯМА

N
N

.B
Y

Былы супрацоўнік КДБ судзіцца з 
“канторай”
Адметная судовая справа была разгледжана 
ў Мінску: былы супрацоўнік КДБ Аляксандр 
Баганёў намагаўся абскардзіць рашэнне Камітэту 
наконт свайго статусу часова невыязнога з 
Беларусі. Гэтая падзея - яскравы прыклад для 
кампаніі Руху “За Свабоду” “Страху няма”.

Ці з’яўляецца сённяшні ва-
лютны крызіс пачаткам краху 
грашовай сістэмы? Што можа 
быць гарантыяй стабільнага 
валютнага курсу? Якія рызыкі і 
перавагі мае адмова ад нацы-
янальнай валюты? Якая валю-
та найлепш пасавала б новай 
Беларусі?

Вядучым экспертам гэтай 
тэмы стаў Аляксандр Аляхновіч. 

Крыху тэорыі. Галоўнай мэтай 
грашовай палітыкі з’яўляецца 
забеспячэнне стабільнасці 
нацыянальнай валюты. За гэта 
адказны цэнтральны банк, які 
рэгулюе грашовую масу ў эка-
номіцы і валютныя курсы. Сус-
ветны досвед паказвае, што ў 
доўгатэрміновай перспектыве 
эканоміка найхутчэй развіваец-
ца пры нізкай інфляцыі – у ме-
жах 0-3% у гадавым вымярэнні. 
Высокая і нестабільная інфля-
цыя замінае прадпрымальніцтву. 
Няўпэўненасць ў памерах росту 
цэн павялічвае рызыкі вядзення 
бізнесу, а гэта адбіваецца на 
коштах тавараў і паслуг. Чым 
вышэйшы ўзровень інф-
ляцыі, тым вышэйшыя 
рызыкі.

 Аляхновіч лічыць, 
што на дадзеным этапе 
эканамічнага развіц-
ця Беларусь не павінна 
адмаўляцца ад уласнай валюты: 
“Высокую інфляцыю і пастаян-
нае абясцэньванне беларускага 
рубля можна і трэба перамагчы 
пры дадзенай грашовай сістэме. 
Ёсць яшчэ шмат нявыкарыста-
ных рэсурсаў, якія дае нацы-
янальная манетарная палітыка. 
Трэба перад усім увесці неза-
лежнасць Нацыянальнага банку 
ад органаў палітычнай ўлады, 
гарантаваную Канстытуцы-
яй. Інакш мы надалей будзем 
сведкамі папулістычных перад-
выбарчых заяваў прэзідэнта 
(500$ заробку ў 2010 г.), якія 
мусіць выконваць Нацбанк. Не-

адэкватная палітыка Нацбанку 
прыводзіць потым да такіх вось 
крызісаў, якія мы сёння назіраем 
– рэзкі рост цэнаў і валютная 
паніка”.

 Толькі пасля стабілі-
зацыі інфляцыі і 
курсу беларускага 
рубля на працягу 
некалькіх гадоў 
можна будзе 
разважаць пра 
ўступленне ў зону 
еўра ці расійска-
га рубля, адзначае 
эксперт: “Прыняцце рэгіяналь-
най (рубель) альбо міжнароднай 
(еўра) валюты ўплывае вельмі 
станоўча на эканоміку, між 
іншым праз павялічэнне экс-
парту і замежных інвестыцыяў. 
Таму карысць для Беларусі ад 
прыняцця адзінай валюты будзе 
залежыць ад структуры беларус-
кага экспарту”. 

І Эксперт Сяргей Чалы ад-
значае, што пра сур’ёзную 
грашовую рэформу можна 
казаць толькі пасля стабіліза-
цыі сітуацыі (у прыватнасці, з 

інфляцыяй). На яго думку, 
“гэта можа быць і ўвядзенне 
новых грошай – скажам, 
тых самых талераў з мане-
тамі. Манеты, якіх у нашым 

рэгіёне няма толькі ў Беларусі, 
важныя ў тым ліку і ў псіхалагіч-
ным плане: такім чынам дзяржа-
ва сігналізуе, што грошы не 
абясцэняцца праз нейкі адносна 
непрацяглы час”.

Калі эканамічная мадэль ад-
міністрацыйна кіраванай экано-
мікі захаваецца, то праз некалькі 
(5-10) гадоў сітуацыя з цяпераш-
нім крызісам паўторыцца, пера-
кананы Чалы:

  “Неабходныя рэформы і 
скарачэнне дзяржпраграм, а так-
сама прыватызацыя. Але прыва-
тызацыя павінна быць праведзе-
на не столькі дзеля прыцягнення 
грошай, колькі дзеля новых тэх-

налогій – як у вытворчасці, так і 
ў кіраванні прадпрыемствамі”.

А вось меркаванне з народу – 
стваральніка сайта prokopovi.ch, 
першага ў свеце інтэрнет-абмен-
ніка, які стаў надта папулярным 
сярод насельніцтва ва ўмовах 
дэфіцыту валюты ў банках і пра 
які напісала нават ўплывовая 
The Wall Street Journal: 

“Я не адношу сябе ні да 
фінансавых аналітыкаў, ні да эк-
спертаў у галіне макраэканаміч-
ных узаемаадносін, але падзя-

ліцца сваім поглядам простага 
абывацеля, вядома, магу. 

Я думаю, вывад краіны з 
таго сістэмнага эканамічна-
га крызісу, у якім мы цяпер 

апынуліся, магчымы толькі 
пры ўмове прымянення жорс-

ткіх і рашучых захадаў па мадэ-
рнізацыі эканомікі – з першапа-
чатковым рэзкім пагаршэннем 
ўзроўню жыцця насельніцтва, 
масавымі скарачэннямі работ-
нікаў і продажам часткі прыбыт-
ковых дзяржпрадпрыемстваў 
для атрымання неабходных на 
мадэрнізацыю сродкаў з аднача-
совым прадстаўлененм свабоды 
бізнэсу і агульнай лібералізацы-
яй ў краіне”. 

 Каментатар кажа, што і МВФ, 
і Еўрапейскі саюз, і Расія га-
товыя прапанаваць нам праг-
рамы мадэрнізацыі эканомікі і 
падтрымкі краіны з пералікам 
канкрэтных мер, механізмамі і 
сродкамі для іх дасягнення, але 
для гэтага яны павінны быць 
упэўненыя ў дамоваздольнасці 
кіраўніцтва Беларусі:

“Нам трэба перастаць бачыць 
у кожным з суседзяў патэнцый-
нага ворага і вызначыцца, з кім 
мы. Тыя людзі, якія стаяць на 
чале краіны цяпер, не здольныя 
прымаць рашучыя дзеянні і 
прадастаўляць гарантыі патэн-
цыйным замежным інвестарам, і 
таму я лічу, што ў бліжэйшы час 
крызіс будзе толькі ўзмацняцца, 
а сродкі ад новых крэдытаў і 
продажу актываў – праядацца і 
раскрадацца”. 

P.S. Выказаць сваё мерка-
ванне на гэтую ды іншыя тэмы 
вы можаце на сайце “Народнай 
праграмы” – Prahrama.by.

АНАЛІТЫКА

Талер, еўра ці расійскі рубель?
Рух “За Свабоду” працягвае кампанію “Народная 
праграма” па выпрацоўцы пазітыўнага бачання 
будучыні Беларусі. Ужо былі абмеркаваныя 
праблемы будаўніцтва АЭС, прыватнай уласнасці 
на зямлю, а таксама магчымасці адначасовай 
інтэграцыі ў заходнім і ўсходнім кірунках. Новая 
тэма – валютны крызіс і грашовая сістэма Беларусі.

Дэвальвацыя і інфляцыя – палова бяды
АНДРЭЙ ЮРКОЎ, ЭКАНАМІСТ

Неяк узімку, размаўляючы з 
бацькам у лазні, чарговы раз 
закранулі тэму эканомікі. На-
строй пасля чарговых выбараў 
быў досыць змрочны. Паўсюль 
рэпрэсіі, разгоны, пасадкі і… 
стабільныя цэны і курсы ва-
лют. Рэальны рост дабрабыту 
які, напэўна, кожны адчуваў па 
сабе. Таму і ўзнікла думка, што 
можа мы, эканамісты, памыля-
емся ў сваіх ацэнках сітуацыі? 
Можа маюць пад сабой рацыю 
дзеянні надзеленых апошнія 17 
гадоў поўнай уладай прарабаў 
“рынкавага сацыялізму”? 

Але такія думкі я рашуча і 
небезпадстаўна адганяў. Вось 
ужо амаль 15 гадоў, як працую 
на розных дзяржаўных прадп-
рыемствах, бываю на розных 
сумежных – і таму цудоўна 
ведаю і разумею стан знутры. 
І галоўнае, што аб’ядноўвае 
нашых флагманаў ( МАЗ, МТЗ, 
“Гомсельмаш”) і нават апошнія 
ляжачыя калгасы – гэта поўная 
адсутнасць матывацыі эфектыў-
на працаваць ад верху да нізу. 

Бываюць, натуральна, рэдкія 
выключэнні, калі да кіравання 
прыходзяць сучасныя, накірава-
ныя на канкрэтныя вынікі і дас-
таткова адукаваныя менеджэ-
ры. Але іх працоўны імпэт хутка 
разбіваецца аб мур абыякавасці 
працаўнікоў, што шмат пака-
ленняў жывуць у сацрэалізме. 
Таксама, бачачы ўсю заган-
насць існуючай сістэмы, ніколі 
не сумняваўся ў яе лагічным 
фінале. Выхад на яе фінішную 
прамую мы зараз і перажываем. 

І не так палохае рост курса 
долара і інфляцыя. Гэта палова 
бяды. Ну стане долар 5 ці 10 ты-
сяч, цэны скокнуць у два ці тры 
разы, збанкрутуюць гламурныя 
імпарцёры і будаўнікі-асвой-
вальнікі бюджэтных сродкаў. 
Але шырокім масам працоў-
ных на чарку і шкварку хопіць. 
Сапраўдная бяда будзе пазней, 
бо тых, хто паездзіў год-другі на 
МАЗах ды “Беларусах” і адбіў 
ўсе вантробы, а потым перасеў 
на Катэрпілер ці Вольва, назад 
нікога не загоніш.

І хто далей будзе набываць 
наш прамысловы хлам? Расія? 
Спрэчнае пытанне. Хламу там 

і свайго хапае. Пабачым, што 
атрымаецца з аб’яднання МАЗу 
і КАМАЗу. Але, мне здаецца, 
добрага выніку чакаць не выпа-
дае. Любы, хто ездзіў на гэтых 
аўтамабілях, мяне зразумее. 
І такая сумная перспектыва 
свеціць амаль усёй нашай пра-
мысловасці. А гэта ўжо  больш 
сур’ёзныя праблемы масавага 
беспрацоўя, пустога бюджэту і 
ды іншыя негатыўныя наступс-
твы. 

Што рабіць, каб мінімізаваць 
іх? Адказ на гэтае пытанне няп-
росты. Адна справа разумець, 
што трэба ў тэорыі, і зусім іншая 
– на што адважацца ўлады. 
Пакуль што, нягледзячы на рын-
кавую самакрытыку некаторых 
вышэйшых урадоўцаў, ключавыя 
асобы ўладнай іерархіі занялі 
позу страўса ў чаканні чарговага 
цуду, які выратуе.

А тым часам крызіс нарастае 
і на валютным рынку, і на рынку 
працы. Адпаведна стабільна 
будзе падаць наш дабрабыт. Не-
здарма пры апытаннях простыя 
беларусы, як згаварыўшыся, ка-
жуць: спадзяёмся, што заняпад 
90-х не паўторыцца. Але спадзя-

ванняў замала. Патрэбныя канк-
рэтныя, прадуманыя дзеянні. 

І досыць дзіўна чуць ад неза-

лежных экспертаў у эканоміцы, 
што ці не самым першым крокам 
на гэтым шляху павінна стаць 
адмова ад уласных грошай і 
пераход на расійскі рубель. Калі 
альтэрнатывай лічаць толькі 
самаізаляцыю ці ўвогуле “ваен-
ны камунізм”, дык гэты варыянт 
выглядае меншым злом. 

Спадзявацца, што нейкі 
“старэйшы брат” за нас выра-
шыць нашыя праблемы вельмі 
наіўна. Рэальна вырашыць 
нашы праблемы можа толькі 
залучэнне ў сусветны падзел 
працы, дасягнуць чаго вельмі 
няпроста, але крытычна неаб-
ходна. Расію туды пакуль ніхто 
пускаць не спяшаецца і браз-
ганне ядзерным пранафталіна-
ваным арсеналам гэтаму тым 
больш не спрыяе. Эфектыўны 
бізнес сусветнага ўзроўню ў 
самой усходняй краіне-суседцы 
– і па сёння выключэнне. І таму 
калі чакаць, што праз Расію ён 
прыйдзе да нас, дык можна і не 
дачакацца. 

Безумоўна, эканамічныя сувязі 
на ўсходзе маюць стратэгічнае 
значэнне. Але ў выніку страты 
эканамічнай незалежнасці ў нас 
значна болей шанцаў стаць не 
Масквой са Сколкавым, а Сма-
леншчынай ці Браншчынай. 

Нармалізацыя адносінаў 
з Еўразвязам ужо выглядае 
тэрміновай патрэбай для вы-
праўлення эканамічнай сітуацыі. 
У кіраўніцтва краіны няма сёння 
рэальнах канкурэнтаў унутры 
Беларусі. Таму выпусціць не-
калькі дзясяткаў палітвязняў 
– не праблема. І хутчэй – пера-
мовы з МВФ і зварот да Еўропы 
па гуманітарную і фінансавую 
дапамогу!

Безумоўна, сядаць за стол 
перамоваў з ментальным вора-
гам могуць дазволіць сабе толькі 
моцныя асобы – і нам трэба 
быць такімі. Палітыка – як тое ні 
крыўдна у нашым выпадку, мас-
тацтва мажлівага. Таму дамаў-
ляцца ўнутры краіны трэба, бо 
на кану сапраўдная каштоўнасць 
– Беларусь. Уратуем краіну, здо-
леем пачуць адзін аднаго, дык 
потым працы хопіць усім. Шлях 
адраджэння і пабудовы дзяржа-
вы нялёгкі і доўгі. Дай Бог розуму 
яго прыспешыць!

Ключавыя асобы 
ўладнай іерархіі 
занялі позу страўса 
ў чаканні чарговага 
цуду, які выратуе.

Рэальна вырашыць 
праблемы можа 
толькі  залучэнне 
ў сусветны 
падзел працы, 
дасягнуць чаго 
вельмі няпроста, 
але крытычна 
неабходна.

Рух “За Свабоду” запрашае 
маладых, таленавітых белару-
саў, якія жадаюць працаваць 
у Беларусі і дзеля яе, узяць 
удзел у летняй школе “Бела-
русь. Еўропа. Дэмакратыя”, 
якая будзе прысвечаная шляху 
Беларусі да Еўропы. Таму і 
дата абвяшчэння набору была 
абраная не выпадкова: 9 траў-
ня – Дзень аб’яднанай Еўропы.

Удзельнікі летняй школы 
пазнаёмяцца з вядучымі бела-
рускімі знаўцамі сацыяльнай, 
палітычнай і эканамічнай сітуа-
цыі, а таксама змогуць падыс-
кутаваць з вядомымі еўрапей-
скімі экспертамі і палітыкамі. У 

праграме і іншыя ціка-
выя мерапрыемствы: экскурсіі, 
сімуляцыйныя гульні, абмерка-
ванні, кінапрагляды.

Нам вельмі важна, каб вы-
пускнікі летняй школы змаглі 
на практыцы рэалізаваць 
атрыманыя веды: будуць пад-
трыманыя лепшыя ідэі на тэму 
“Інфармаванне беларусаў аб 
Еўрапейскім звязе”.

Паспяховыя ўдзельнікі 
летняй школы атрымаюць 
таксама рэкамендацыі для 
стажыявання ў еўрапейскіх 
арганізацыях.

Удзел у летняй школе могу-
ць узяць асобы ва ўзросце 18-

30 год, актыўныя ў грамадскай 
и альбо палітычнай сферы. 
Працоўная мова – беларуская. 
Арганізатары бяруць на сябе 
выдаткі на праезд і пражыван-
не.

Зацікаўленым асобам трэба 
запоўніць анкету ўдзельніка 
(яе можна спампаваць тут – 
http://pyx.by/bel/naviny/ruh/701) 
і напісаць эсэ на тэму “Якое 
месца Беларусі ў аб’яднанай 
Еўропе?”.

Анкеты дасылайце на мэйл 
edu.mff@gmail.com да 22 
траўня 2011 году, пазначыўшы 
ў тэме ліста сваё імя і прозвіш-
ча.

Вынікі будуць абвешчаныя 
26 траўня.

Дадатковая інфармацыя па 
тэлефоне +375 25 639 67 43.

Газета выдаецца Рухам “За Свабоду”. 
Наклад 299 ас. Распаўсюджваецца 
на правах унутранай дакументацыі 

бясплатна.  Падпісана ў друк 17.05.2011 г. 
Кантакты Рэдакцыі: тэлефон: 2808863,      

е-пошта: info@milinkevich.org

PОЗНАЕ

Набор у летнюю школу 
“Беларусь. Еўропа. Дэмакратыя”

Лета на носе: мора як мара
Большасць беларусаў 
у апошні час стала 
купляць больш танныя 
прадукты харчавання. 
А паехаць адпачываць 
у Турцыю цяпер можа 
толькі кожны дзясяты 
наш суайчыннік. Такія 
вынікі апытання, 
праведзенага 
сацыялагічным цэнтрам 
“Люстэрка-інфа”. 

У беларусаў спыталі: “Ці 
можна сказаць, што вы (чаль-
цы вашай сям’і) у апошнія 2-3 
месяцы стараецеся купляць 
больш танныя прадукты харча-
вання і іншыя прадметы пер-
шай неабходнасці, чым куплялі 
раней?”. 

Пераважная большасць 
(76%) апытаных далі станоўчы 
ответ. 48% з іх сказалі “так”. І 
28% – “хутчэй так, чым няма”. 

А вось адказы на пытанне 
“Ці маеце вы (чальцы вашай 

сям’і) магчымасць карыстацца 
наступнымі платнымі паслуга-
мі?” пацвердзіли нарастаючае 
расслаенне беларускага гра-
мадства. 

Так, пераважная большас-
ць (68%) апытаных не могуць 
хоць бы раз у год адпачыць з 
дзецьмі на моры. Толькі адзін з 
дзесяці беларусаў (11%) можа 
дазволіць сваёй сям’і адпа-
чынак у Турцыі, на Канарах ці 
на якім-небудзь гарналыжным 
курорце. І прыкладна такая 
самая колькасць рэспандэнтаў 
(13%) могуць дазволіць сабе 
замежны адпачынак толькі ў 
выпадку крайняй неабходнас-
ці. 

Больш за траціну (35%) 
апытаных беларусаў не маю-
ць магчымасці аплаціць сваю 
вучобу ці даць платнае аду-
кацыю сваім дзецям. Можа 
аплаціць адукацыйныя паслугі 
адзін з чатырох чалавек (24%). 

А кожны трэці – толькі ў вы-
падку крайняй неабходнасці 
(33%). 

Адносная большасць рэс-
пандэнтаў аналагічна – толькі 
ў выключных выпадках – мо-
гуць скарыстацца платнымі 
медыцынскімі (54%) і транс-
партнымі (42%) паслугамі. 
Прыкладна роўная колькасць 
грамадзян, якія выказваліся па 
гэтых відах паслуг, як могуць, 
так і не могуць аплаціць транс-
партныя (27% і 26%, адпавед-
на) і медыцынскія (22% і 21%) 
паслугі. 

 Летняя школа адбудзецца 3-9 
ліпеня ў адной з еўрапейскіх 
краінаў з удзелам вядомых 
экспертаў Беларусі і Еўропы. 
У тыднёвай праграме – лекцыі, 
дыскусіі, навучальныя візіты, 
сімуляцыйныя гульні. Па 
выніках лепшыя выпускнікі 
атрымаюць магчымасці для 
рэалізацыі ўласнага праекту.


